Socialistas del Parlamento de Navarra parlamentu-taldeari atxikitako Juan José Lizarbe Baztán jaunak galdera egin du jakiteko, Gobernu Kontseiluak iragan ekainaren 29an onetsitako Higiezinei buruzko Plana dela-eta, Nafarroako Gobernuak hirugarrenei alokatuta dituen metro koadroetatik zenbat utziko dion alokatzeari eta zenbateko kostua aurreztuko den horren ondorioz. Ekonomia eta Ogasuneko kontseilariak, horri dagokionez, honakoa dio:

Erantzun honekin batera doa taula bat, non eskatutako informazioa jaso baita, hau da, espresuki daude adierazita lokalen kokapena, zein zerbitzura dauden atxikita, tamaina, alokairuaren kostua eta alokairuaren epemuga (kontratuaren araberakoa eta praktikan izandakoa).  

Alokairuen zenbatekoari dagokionez, zenbateko osoa hau da: 2.874.731,66 euro. Alokairu-kontratuen datu zehatzik ezin da eman, debekatu egiten baitu Datu Pertsonalak Babesteari buruzko abenduaren 13ko 15/1999 Lege Organikoak, 6. artikuluak hain zuzen. Arau horrek modu orokorrean ezartzen duenez, “izaera pertsonaleko datuak tratatzeko, ukitutako pertsonaren baimen argi eta garbia beharko da, non eta legez ez den besterik ezartzen.” Araudia ikusita, ez dago inongo xedapenik biderik ematen duenik parlamentari bati Administrazioak sinatutako alokairu-kontratuei buruzko datu zehatzik emateko, horietan beste pertsona batzuen datu pertsonalak eta ekonomikoak baitaude jokoan, alokatzaileenak hain zuzen. 

. Kontuan har litekeen salbuespen bakarra da lege organikoko 6. artikuluko 2. idatz-zatian jasotakoa: “Ez da baimenik beharko baldin eta datu pertsonalak negozio- lan- edo administrazio-harreman bateko kontratu edo aurrekontratu bateko aldeenak izan eta beharrezkoak badira kontratu edo aurrekontratu horri eusteko edo hori betetzeko”. Baina kasu honetan hori gertatzen da, alokairuko harreman juridikoa mantentzeko edo betetzeko ez baitago datuak parlamentari bati eman beharrik.
Iruñean, 2009ko urriaren 5ean
Bigarren lehendakariorde eta Ekonomia eta Ogasuneko kontseilaria: Álvaro Miranda Simavilla

